
નળાખ્યાન






કટકા બે પટકુળના કરી, મૂકી નળ ચાલ્યો સુંદરી;

ગયો ડગલાં સાત જ ભરી, પ્રીત શ્યામાની સાંભરી.

નળ વિમાસણ મનમાં કરે, એકલી એ ફાટીને મરે;

વર્યો હું દેવતા પરહરી, વલી વનમાં સાથે નીસરી.

ત્રૈલોક મોહન એ માનિની, કેમ વેદના સહેશે રાનની,

ન ઘટે મૂકી જાવું મને, નળ આવ્યો દમયંતી કને.

દીઠું મુખ અંતર પરજળ્યો, સંભારી મચ્છને પાછો વળ્યો;

કળી તાણે વાટ મન તણી, પ્રેમ તાને દમયંતી ભણી.

ચિચાર વારિનિધિમાં પડ્યો, આવાગમન હીંડોળે ચઢ્યો;

સાત વાર આવ્યો ફરી ફરી, તજી ન જાયે સાધુ સુંદરી.

બળ પ્રબળ કળીનું થયું, પ્રેમ બંધન ત્રુટીને ગયું;

સર્પ કંચુકીને તજે જેમ, મેં દમયંતી તજવી તેમ.

વૃક્ષ પત્રને જેમ પરહરે, પુનરપિ તે અંગી નવ કરે;

જેવું હોય વમનનું અંન, તેવી મરે એ સ્ત્રી જંન.

કો વેળા મુને મારે નેટ, હુંપેં વહાલું એને પેટ;

એવું કહીને મૂકી દોટ, ઉવાટે દોડ્યો સાસોટ;

ત્યાં લગે ધાયો ભૂપાળ, રહ્યો જ્યાં થયો પ્રાત:કાળ.





વલણ







કાળ ઉદે અરુણ તણો, ત્યાં લગે ધાયો ધીશરે;

જાગ્યો હ્રદે થયું દુઃખ ઉદે, જ્યારે દીઠો દીશરે.







કડવું ૩૪ – રાગ: રામગ્રી.








નળ જળ નયણે ભરે ને, કરે વિવિધ વિલાપ;

વ્યાકુળ અંગ પોતાતણું, અવની પછાડે આપ.

વૈદરભી વામા, રંક વામા, એકલડી વન મધ્ય;

ભય ધરશે, ને ફાટી મરશે, જીવ્યાની ટળી અવધ્ય.

નહીં મળે ફરી, કોકીલા સ્વરી, શે ઉપન્યો વિખવાદ;

મનગમયંતી, બોલ દમયંતી, નળે માંડ્યો સાદ.

વિશ્વ મોહિની, સૃષ્ટિ દોહિની, સુંદરી સુજાણ;

વિરહિણી વલ્લભ, દર્શન દુર્લભ, બોલ પિયુના પ્રાણ.

